
Հիմնավորում

Հայաստանի Հանրապետության կառավարության 2004 թվականի օգոստոսի 26-ի N1325-Ն որոշման մեջ փոփոխություններ կատարելու մասին կառավարության որոշման նախագծի ընդունման անհրաժեշտության վերաբերյալ

1.Անհրաժեշտությունը

ՀՀ կառավարության որոշման նախագիծը մշակվել է նպատակ ունենալով կրճատել հսկիչ-դրամարկղային մեքենաների գրանցման և գրանցումից հանելու մասին հարկ վճարողների կողմից իրենց հաշվառման վայրի հարկային տեսչություն ներկայացվող դիմումները:
2. Ընթացիկ իրավիճակը և խնդիրները
Հայաստանի Հանրապետության կառավարության 2004 թվականի օգոստոսի 26-ի «Հսկիչ-դրամարկղային մեքենաների շահագործման կանոնները հաստատելու մասին» N 1325-Ն որոշման համաձայն հսկիչ-դրամարկղային մեքենա գրանցելու և (կամ) գրանցումից հանելու համար հսկիչ-դրամարկղային մեքենաներ կիրառողները իրենց հաշվառման վայրի հարկային տեսչություն պետք է ներկայացնեն դիմում: 
«Հսկիչ-դրամարկղային մեքենաների կիրառման մասին» ՀՀ օրենքի 4-րդ հոդվածի 1-ին մասում 2011թ կատարված փոփոխության համաձայն ՀԴՄ-ի կիրառումը պարտադիր է նաև կանխավճարների դեպքում: Օրենքի նույն հոդվածի համաձայն ՀԴՄ-ների կիրառումը պարտադիր է, մասնավորապես, առևտրի օբյեկտների միջոցով իրականացվող մանրածախ առևտրի դեպքում: 

Հայաստանի Հանրապետության կառավարության 2008 թվականի հոկտեմբերի 30-ի «Հարկային վարչարարությանն օժանդակության նպատակով վիճակահանության անցկացման և պարգևավճարների տրամադրման կարգը հաստատելու մասին» N 1330-Ն որոշմամբ հանվել են տարբերակված գույնի ժապավենների կիրառման պահանջը:

Հարկ վճարողի կողմից հարկային մարմին ներկայացվող փաստաթղթերի կրճատման նպատակով, ինչպես նաև ՀՀ կառավարության որոշման դրույթները օրենսդրության պահանջներին համապատասխանեցնելու նպատակով առաջարկվում է 

1) ՀՀ կառավարության որոշումից հանել հարկ վճարողի կողմից ՀԴՄ-ի գրանցման  և գրանցումից հանելու համար դիմումի ներկայացման պահանջը,

2) որոշումից հանել տրանսպորտային միջոցների (ոչ առևտրի օբյեկտի) միջոցով իրականացվող մանրածախ առևտրին վերաբերվող  դրույթները,

3) որոշման մեջ լրացնել նաև կանխավճարների դեպքում ՀԴՄ-ի կտրոն տրամադրելու պահանջը,

4) որոշումից հանել տարբերակված գույնի ժապավենների կիրառման պահանջը:

3. Տվյալ բնագավառում իրականացվող քաղաքականությունը

Տվյալ բնագավառում իրականացվող քաղաքականության սկզբունքային փոփոխություն չի կատարվում:

4. Կարգավորման նպատակը և բնույթը
Նախագծի նպատակն է հսկիչ-դրամարկղային մեքենաների գրանցման և (կամ) գրանցումից հանելու համար սահմանել հայտի ձև, որը կլրացվի հարկային մարմնի աշխատակցի կողմից, ինչպես նաև որոշման դրույթները համապատասխանեցնել գործող օրենսդրությանը:

5. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ կառավարության առընթեր պետական եկամուտների կոմիտեի կողմից:
6. Ակնկալվող արդյունքը
ՀՀ կառավարության որոշման ընդունման արդյունքում կկրճատվի հարկ վճարողի կողմից հարկային մարմին ներկայացվող հսկիչ-դրամարկղային մեքենաների գրանցման և (կամ) գրանցումից հանելու դիմումը, ինչպես նաև որոշման դրույթները կհամապատասխանեն գործող օրենսդրությանը:

